
BANK ISLAM METERAI PERJANJIAN CADANGAN TERBITAN 

 SUKUK SEKATARAKYAT BERNILAI SEHINGGA RM2.0 BILION 

Menyokong kemasukan sulung koperasi berkenaan ke pasaran modal Islam 

 

KUALA LUMPUR, Khamis, [20 November 2025]: Bank Islam Malaysia Berhad (Bank Islam 

atau Bank) terus memperkukuhkan industri kewangan Islam negara dengan memeterai 

Perjanjian Program Sukuk Wakalah bersama Koperasi Kakitangan Bank Rakyat Berhad 

(Sekatarakyat) menerusi Syarikat Bertujuan Khas (SPV), Sekata Capital Sdn Bhd (Sekata 

Capital), sekali gus menandakan kemasukan sulung koperasi itu ke pasaran modal patuh 

Syariah. 

Program Sukuk bernilai sehingga RM2.0 bilion dengan tempoh sehingga 30 tahun merupakan 

langkah penting Sekatarakyat bagi mencapai objektif pertumbuhan dan kemampanan 

kewangan jangka panjangnya. Cadangan penerbitan program Sukuk ini juga bertujuan untuk 

memaksimumkan pulangan kepada para anggota Sekatarakyat.  

Dana yang diperoleh daripada terbitan Sukuk di bawah program Sukuk ini akan digunakan 

untuk memperluas perniagaan patuh Syariah koperasi berkenaan, di samping memperkukuh 

modal kerja dan memenuhi keperluan korporat am. Ini membolehkan Sekatarakyat 

meningkatkan kapasiti operasi, memperluas rangkaian perkhidmatan kepada hampir 7,000 

anggota dan masyarakat serta melabur dalam inisiatif berimpak sosial yang selari dengan 

matlamat penubuhan koperasi tersebut.  

Bank Islam memainkan peranan sebagai Penasihat Utama dan Pengatur Utama dalam 

cadangan penerbitan program Sukuk Sekatarakyat. 

Pemeteraian perjanjian tersebut telah disempurnakan oleh Ketua Pegawai Perniagaan 

Kumpulan – Perbankan Institusi Bank Islam, Sharifah Sarah Syed Mohamed Tahir bersama 

Pengerusi Sekatarakyat, Datuk Mohamed Arsad Sehan, dalam satu majlis di sini hari ini.  

Hubungan perniagaan antara Bank Islam dan Sekatarakyat telah terjalin sejak tahun 2012 

melalui penyediaan pembiayaan kepada anggota koperasi serta pembiayaan modal kerja bagi 

operasi Ar-Rahnu dan pelbagai perniagaan lain. 

Sharifah Sarah berkata, “Kami merakamkan setinggi penghargaan kepada Sekatarakyat atas 

kepercayaan yang diberikan kepada Bank Islam untuk mengatur cadangan penerbitan sulung 

program Sukuk ini. Kerjasama ini bukan sahaja memperkukuh hubungan strategik antara 

kedua-dua pihak tetapi juga menegaskan peranan Bank Islam sebagai pemangkin utama 

dalam pembangunan pasaran modal Islam yang inklusif dan berimpak tinggi. 

“Sebagai pengatur utama, kami komited untuk menyediakan struktur kewangan patuh Syariah 

yang inovatif, memastikan akses kepada pelabur institusi dan menyokong aspirasi 

Sekatarakyat untuk memacu pertumbuhan serta kemampanan jangka panjang. Usaha ini 

sejajar dengan visi Bank Islam untuk memperkenalkan produk kewangan Islam yang berdaya 

saing dan menyumbang kepada pembangunan ekonomi yang berterusan.” 

Menurut Mohamed Arsad, “Penerbitan Sukuk ini adalah satu langkah strategik untuk 

memperkukuh kedudukan Sekatarakyat sebagai koperasi yang progresif dan berdaya saing. 

Ia bukan sahaja membuka peluang pembiayaan patuh Syariah yang mampan tetapi juga 

mencerminkan komitmennya untuk terus memberi manfaat yang maksimum kepada anggota 

dan masyarakat. Kami percaya inisiatif ini akan meningkatkan keyakinan pelabur terhadap 

model perniagaan koperasi yang telus, beretika dan inklusif.” 

<Tamat> 

 

Mengenai Bank Islam Malaysia Berhad 

Bank Islam adalah institusi perbankan Islam pertama di Malaysia yang disenaraikan di Papan Utama, Bursa Malaysia Berhad. 

Ditubuhkan pada bulan Julai 1983, Bank Islam mempunyai lebih 130 cawangan dan lebih 900 terminal layan diri di seluruh 

negara. Sebagai institusi perbankan Islam lengkap dan tulen, Bank Islam menyediakan penyelesaian perbankan runcit dan 

kewangan korporat yang mematuhi undang-undang dan prinsip Syariah dengan ketat. Bank Islam komited terhadap 

kemakmuran lestari dan nilai-nilai ESG dan merupakan peserta rasmi Rangkaian Kompak Global Pertubuhan Bangsa-Bangsa 

Bersatu Malaysia dan Brunei. Anak-anak syarikat utama Kumpulan Bank Islam, BIMB Investment dan BIMB Securities 

menawarkan pelbagai perkhidmatan kewangan Islam, termasuk pelaburan dan pembrokeran saham.Untuk maklumat lanjut 

mengenai produk dan perkhidmatan kumpulan Bank Islam, layari www.bankislam.com.  

Sila e-mel ke Hubungan Media Kumpulan Bank Islam di media@bankislam.com.my untuk mendapatkan maklumat 

tambahan. 

